
呂祖全書卷一

義陵無我子劉體恕彙輯

男劉蔭誠清惠、姪劉允誠清虛仝校

沙羨一行子黃誠恕參訂

呂祖本傳〈照道書全集、仙佛奇蹤、神仙通鑑、全唐詩諸書校訂其事蹟，互異者分注本文之下，以備參考。〉

呂祖名嵓〈一作巖〉，字洞賓〈全唐詩一字巖客〉，世為河中府永樂縣人〈一作蒲阪；一云向居東平，繼遷京川〉。曾祖延之，仕唐終河東節度使，祖渭終禮部侍郎，父讓海州刺史〈一云有溫良恭儉四兄〉。貞元十四年〈一云貞觀丙午年〉，四月十四日巳時生，母就蓐〈音肉〉時，異香滿室，天樂浮空，一白鶴自天飛下，竟入帳中不見。生而金形木質，鶴頂龜背，虎體龍腮，翠眉鳳眼，修頸露顴，額闊身圓，鼻梁聳直，面白黃色，左眉角一黑子，左眼下一黑子，筯頭大〈一云後變赤色〉，兩足紋隱如龜音均折。少聰敏，日記萬言，矢口成文。既長身五尺二寸〈一云八尺二寸〉，喜頂華陽巾，衣白黃襴衫〈一云白襴衫〉，繫皂縧〈音叨〉，狀類張子房。二十不娶〈一云娶劉校尉女。武昌黃鶴樓有呂祖數十代伭孫題扁樓頭〉，始在襁褓。馬祖見之，曰：「此兒骨相不凡，自是風塵表物，他時遇廬則居，見鍾則扣，留心記取。」後果如所記後遊廬山，遇火龍真人，傳天遁劍法。自是混俗貨墨於人間〈神仙鑑：遇火龍君係正陽傳道之後〉，號純陽子〈神仙鑑以此號為道成朝三清上帝時所賜〉。咸通中，舉進士第〈一云會昌中兩舉進士不第〉，時年六十四歲〈上陽子曰六十四卦己盡，乃始于乾，此純陽之應，但祖師自記云五十始得道，則遇正陽尚屬四十餘，此云六十四歲應有誤〉。後遊長安酒肆〈一云父母命赴試，攜童寄兒束裝至長安〉，見一羽士，青巾白袍，長髯〈音然〉秀目，手攜紫筇〈音窮〉，腰掛大瓢，書三絕句於壁曰：坐臥常攜〈一作持〉酒一壺，不教雙眼識皇〈一作東〉都。乾坤許大

